
ᓄᐃᑦᓯᒍᑎ ᐹᐱ ᑐᒃᑐᒥᒃ 

ᐹᐱ ᑐᒃᑐ ᑐᑭᒧᐊᑦᑎᓯᔨᐅᓕᕐᑐᖅ ᓄᓇᕐᔪᐊᑉ ᑐᕐᓱᔪᒥ ᒥᕐᖑᐃᓯᕐᕕᖓᓂᒃ. 

ᓄᓇᕕᒻᒥ ᒥᕐᖑᐃᓯᕐᕖᑦ ᐊᓕᐊᓱᑦᑐᒪᕆᐅᕗᑦ ᐅᓐᓂᓯᐅᕈᑎᖃᕆᐊᒥᒃ ᑎᒡᒍᐊᑕᐅᒋᐊᖓ ᐹᐱ ᑐᒃᑐ 

ᐱᓇᓱᑦᑎᐅᓂᐊᓕᕐᑎᓗᒍ ᑐᑭᒧᐊᑦᑎᓯᔨᐅᓂᕐᒥᒃ ᓄᓇᕐᔪᐊᑉ ᒥᕐᖑᐃᓯᕐᕕᖓᓂ ᑐᕐᓱᔪᒥ. ᓄᓇᕕᒻᒥ 

ᒥᕐᖑᐃᓯᕐᕖᑦ ᓂᕈᐊᓚᐅᕐᑐᑦ ᐹᐱ ᑐᒃᑐᒥᒃ ᓂᑲᓇᖕᖏᑐᒥᒃ ᐃᓂᓪᓚᖓᑎᑦᓯᒍᓐᓇᓂᖓᓄᑦ ᐊᒻᒪᓗ 

ᐱᑦᓯᐊᕋᓱᑦᑐᒥᒃ ᓯᕗᓕᓲᖑᓂᖓᓄᑦ. ᐃᑲᔪᕐᑎᒌᓐᓂᒥᒃ ᑕᐅᑐᒐᓕᒃ, ᑕᒪᓐᓇᓗ ᐃᑲᔪᕐᓯᓚᖓᕗᖅ 

ᓲᖑᓯᑎᑦᓯᒋᐊᓪᓚᓂᕐᒥᒃ ᑲᒪᒋᐅᑎᓂᖓᓐᓂᒃ ᓄᓇᓖᑦ ᐊᒻᒪᓗ ᒥᕐᖑᐃᓯᕐᕕᓕᕆᔩᑦ. 

ᐹᐱ ᑐᒃᑐ ᑕᑯᑦᓴᕈᕐᓯᒪᔪᖅ ᐱᔭᖃᕐᐸᓂᕐᒥᓄᑦ ᓄᓇᕕᒻᒥ ᒥᕐᖑᐃᓯᕐᕕᓂ. ᒥᕐᖑᐃᓯᕐᕕᒧᑦ ᑎᑭᓯᒪᔪᓂᒃ 

ᑲᒪᔨᐅᖃᑦᑕᓚᐅᔪᔪᖅ 6-ᓂ ᐊᕐᕌᒍᓂ ᐊᒻᒪᓗ ᑭᖑᓂᐊᒍᑦ ᐱᓇᓱᑦᑐᓂᒃ ᐊᑕᐅᑦᓯᑰᕐᑎᓯᔨᓚᐅᔪᑦᓱᓂ 

ᐊᕐᕋᒎᒃ ᒪᕐᕉᒃ ᐊᓂᒍᕐᑑᒃ ᓈᑦᓱᒋᒃ. ᑕᒪᓐᓇ ᐊᑐᕐᓯᒪᔭᖓ ᐱᕕᖃᕐᑎᓯᓯᒪᔪᖅ ᑎᒍᓚᓂᖓᓂᒃ 

ᐊᒥᒐᖕᖏᑐᓂᒃ ᖃᐅᔨᒪᓂᕐᒥᒃ ᐊᒻᒪᓗ ᐱᓯᑎᐅᒍᑎᓂᒃ ᐱᑕᖃᕆᐊᓕᓐᓂᒃ ᓂᐳᕐᑎᓯᑦᓯᐊᓚᖓᓗᓂ 

ᓯᕗᓕᕐᑎᒧᑦ ᐃᓂᒥᒃ ᓄᓇᕕᒻᒥ ᒥᕐᖑᐃᓯᕐᕖᑦ ᐃᓗᐊᓂ.  

ᓄᓇᕐᔪᐊᑉ ᒥᕐᖑᐃᓯᕐᕕᖓ ᑐᕐᓱᔪᒥ ᐱᖕᖑᑎᑕᐅᓯᒪᔪᖅ 2013-ᒥ ᐊᒻᒪᓗ ᐊᖏᓂᕐᐸᐅᓱᓂ ᓄᓇᕐᔪᐊᑉ 

ᒥᕐᖑᐃᓯᕐᕕᓕᒫᖏᓐᓂ ᑯᐯᒻᒥ. ᐱᖕᖑᑕᐅᓚᐅᕐᓂᒥᓂᒃ, ᓄᓇᕕᒻᒥ ᒥᕐᖑᐃᓯᕐᕕᑯᑦ ᐃᑲᔪᕐᑐᓯᒪᔪᑦ 

ᓴᐳᒻᒥᓂᕐᒥᒃ ᓄᓇᒥᒃ. ᐱᓇᓱᑦᑎᖃᓕᕐᑐᑦ 30 ᐅᖓᑖᓄᑦ ᐃᓗᐃᑦᑐᓂᒃ ᐱᓇᓱᑦᑎᓂᒃ ᐊᒻᒪᓗ 

ᐃᖏᕐᕋᑎᑕᐅᓂᖓᑕ ᑮᓇᐅᔭᕐᑐᕈᑎᖏᑦ ᐊᑐᕐᓱᒋᑦ, ᐃᑎᕐᓯᓲᖑᑦᓱᓂ $5 ᒥᓕᐊᓄᑦ ᑎᑭᑲᓴᑦᑐᓂᒃ 

ᐊᕐᕌᒍᑕᒫᑦ ᓄᓇᕕᐅᑉ ᒪᑭᑕᐅᑎᖏᓐᓄᑦ. ᓄᓇᕕᒻᒥ ᒥᕐᖑᐃᓯᕐᕖᑦ ᑫᓪᓗᐊᓲᖑᒻᒥᔪᑦ ᐃᓄᐃᑦ 

ᐃᓅᓯᑦᓴᔭᖓᓂᒃ, ᑲᓱᕐᓂᖓᓂᓪᓗ ᐃᓅᓱᑦᑐᐃᑦ ᐃᓄᑐᙯᓪᓗ, ᐊᒻᒪᓗ ᐱᐅᓕᑦᓯᓯᒪᓂᕐᒥᒃ ᐊᒻᒪᓗ 

ᐁᑦᑐᑑᑎᓂᕐᒥᒃ ᐱᐅᓯᑐᖃᒃᑯᑦ ᐱᔪᓐᓇᕈᑎᓂᒃ ᐊᒻᒪᓗ ᖃᐅᔨᒪᐅᓯᕐᓂᒃ.  


